
Өфө
Өфө – Башҡортостандың баш ҡалаһы. Ҡаланың урамдары һәм майҙандары – үҙе бер тарих. Уларҙа халыҡтың үткәне, бәхет, ирек өсөн көрәше сағылған. Байтағы халыҡ азатлығы өсөн көрәшкән батырҙарҙың, Ватанды һаҡлап, яуҙа башын һалған геройҙарҙың исемен йөрөтә. Боронғо майҙандарҙың береһендә Башҡортостандың Рәсәйгә ҡушылыуы хөрмәтенә монумент ҡуйылған. Ә Ағиҙелдең текә ярында башҡорт халҡының милли геройы Салауат Юлаевтың һәйкәле тора. 
Өфө – юғары үҫешкән индустрия үҙәге, химиктар һәм энергетиктар, төҙөүселәр һәм транспортсылар ҡалаһы. Ул – фән һәм мәҙәниәт үҙәге лә. Унда педагогия, медицина, авиация, аграр, нефть университеттары, сәнғәт институты, Башҡорт дәүләт университеты, мәҙәниәт һарайҙары, театрҙар, училище һәм колледждар, йөҙҙән ашыу мәктәп, гимназиялар эшләй.

